
Efni: Umsögn Umhverfisstofnunar um drög að reglugerð um verndun viðkvæmra 

hafsvæða og botnvistkerfa 

Umhverfisstofnun fagnar því að vinna sé hafin við að auka og skilgreina á heildrænni hátt 

verndarsvæði í hafi við Ísland.  

Í dag eru innan við 0,1% af efnahagslögsögu Íslands friðuð. Umhverfisstofnun telur mikilvægt að 

haldið verði áfram að horfa til frekari aðgerða í tengslum við verndarsvæði í hafi. Friðun og lokun 

hafsvæða vegna fiskveiða á sér langa sögu á Íslandi, en stefnumótun um verndarsvæði í hafi, þar 

sem svæði eru friðuð vegna náttúru og lífríkis eins og gert er á landi hefur gengið hægar. 

Umhverfisstofnun telur að mikilvægt sé að horfa til þess að nýta þau stjórntæki sem eru sett fram 

í lögum um náttúruvernd nr. 60/2013 samhliða þeim reglugerðum sem hafa verið nýttar í friðun 

hafsvæða. Ísland flokkar verndarsvæði á landi í samræmi við IUCN, en einnig er hægt að nota þá 

flokkun um verndarsvæði í hafi. Umhverfisstofnun annast undirbúning friðlýsingar svk. lögum 

um náttúruvernd nr. 60/2014. Eitthvað er af svæðum í hafi sem eru vernduð samkvæmt 

náttúruverndarlögum sem tengjast svæðum á landi, til dæmis Látrabjarg, en sú friðlýsing nær um 

2 km út í sjó. Einnig má nefna Surtsey og Eldey.  

 

Á alþjóðavísu hefur umræða um verndarsvæði í hafi vaxið mikið á síðustu árum og telur 

Umhverfisstofnun mjög mikilvægt að Ísland sé þátttakandi í þeim skuldbindingum sem hafa verið 

gerðar í tengslum við alþjóðasamninga sem Ísland er aðili að. Þar ber til dæmis að nefna Samning 

Sameinuðu þjóðanna um líffræðilega fjölbreytni (Convention on Biological Diversity, CBD) og 

Samningurinn um verndun NA-Atlantshafsins (OSPAR samninginn). Árið 2010 setti 

Samningurinn um líffræðilega fjölbreytni fram markmið um að 10% hafsvæða aðildarríkja skuli 

njóta verndar fyrir árið 2020. Nú hefur ný stefna samningsins verið samþykkt þar sem markmiðin 

eru að 30% hafsvæða skuli njóta verndar fyrir árið 2030. Aðildarríki OSPAR samningsins hafa 

sett fram markmið um að verndunaraðgerðir í hafi nái yfir 30% af Norð-Austur Atlantshafinu 

fyrir árið 2030. Umhverfisstofnun bendir á að sem aðildarríki að OSPAR samningnum þá er lagt 

með að ríkin tilnefni sín verndarsvæði til samningsins, mikilvægt er að þetta verði gert með þau 

nýju svæði sem lagt er upp með að verði friðuð og að það sé skýrt hvar ábyrgðin liggur með hver 

sér um tilnefninguna.  

Forsenda fyrir því að geta verndað svæði í hafi með góðum árangri er vísindaleg þekking á lífríki 

og náttúruminjum. Umhverfisstofnun telur mikilvægt að hafin verði vinna við greiningu, 

kostnaðarmat og áætlanagerð þegar kemur að rannsóknum og vöktun í hafinu. Umhverfisstofnun 

hefur gefið út vöktunaráætlun undir stjórn vatnamála þar sem skilgreindir eru þeir vöktunarþættir 

sem Ísland hefur samþykkt sem gæðaþætti til að meta gott vistfræðilegt ástand vatnshlota. Vinnan 

hefur verið unnin með ráðgjöf Hafrannsóknastofnunar og gefnar hafa verið út nokkrar skýrslur. 

OSPAR kveður á um samræmda vökun aðildarríkja, sem Ísland fylgir í sinni vöktun á ástandi 

hafsins og skilar reglulega upplýsingum til OSPAR. Einnig mætti skoða hvort ákjósanlegt væri 



 

 

 

að vinna stjórnunar og verndaráætlanir fyrir svæði í hafi eins og á landi. Umhverfisstofnun er 

reiðubúin í slíkt samstarf.  

Umhverfisstofnun vekur athygli á markmiðum laga um stjórn vatnamála,  en megin markmið 

þeirra laga er að vernda vatn, þ.m.t. strandsjó og vistkerfin sem þar er að finna. Strandsjór hefur 

verið skilgreindur í vatnshlot og tryggja þarf að þau vatnshlot uppfylli  umhverfismarkmið sín um 

a.m.k. gott ástand.  þ.m.t. að gæðaþættir  sem snúa að hryggleysingjum, botnþörungum, 

blaðgrænu a og eðlisefnafræði sjávar versni ekki. Umhverfisstofnun vísar í þessu samhengi til 

skýrslu Hafrannsóknarstofnunar um vistfræðileg viðmið um ástand strandsjávar1. Tryggja þarf að 

tekið sé tillit til markmiða stjórnar vatnamála um að vatnshlot uppfylli umhverfismarkmið sín við 

ákvarðanatöku um þau svæði þar sem talið er nauðsynlegt að loka fyrir eða takmarka veiðar á.  

Til þess að hægt sé að ná fram þeim markmiðum sem Ísland hefur skuldbundið sig til að vinna að 

telur Umhverfisstofnun mikilvægt að stjórnvöld setji skýra stefnu um verndarsvæði í hafi, hvaða 

leiðir eigi að nýta og að hlutverk ólíkra stofnana og ráðuneyta sem eiga að koma að þeirri vinnu 

sé skýr.  

 

Virðingarfyllst, 

 

Aðalbjörg Birna Guttormsdóttir, 

sviðsstjóri 

 

Þórdís Björt Sigþórsdóttir, 

teymisstjóri 

 

 

                                                 
1 https://www.hafogvatn.is/static/research/files/hv2022-39.pdf 

